ORIXE E CONTEXTO HISTÓRICO


É bastante difícil asegurar unha orixe do albariño. Hai tres hipóteses que se consideran as máis cercanas á veracidade de tal problema.


Unha di que foi traído ó val de O Salnés polos monxes de Cluny no século XII, procedente do val do Rhin, onde actualmente existe un viño parecido ó Albariño.


Outros opinan que procede da rexión francesa de Borgoña, famosa polos seus viños, de onde foi traído por Raimundo de Borgoña, esposo de Urraca de Castela, no século XI. Ata citan que foi en Barrantes, corazón da bisbarra de O Salnés, onde se plantaron as primeiras cepas, nunha finca regalada ó matrimonio real.


Con respecto ás estas dúas primeiras opinións a zona do Salnés atópase neses séculos nun momento de ampliación ou extensión do espacio cultivado, rotúranse espacios colindantes con outros xa traballados. Asemade diversifícase a producción agraria con fundamental importancia á extensión do viñedo. Huetz de Lemps, no seu libro Vignobles et vins du nord-ouest de L’Espagne, sinala a esta zona como un lugar onde se extenden os viñedos en torno ó século XIII.


Unha terceira opinión considera as cepas de albariño practicamente autóctonas, traídas a Galicia nos comezos da introducción da vide a España, polos primeiros poboadores romanos, hai xa máis de dous milenios.


Con relación á terceira opción a constatación é máis difícil de corroborar, xa que os textos desa época son sobre todo narracións de escritores clásicos, dos que hai que ter a reserva da súa veracidade (xa que buscaban a comercialización e a utilidade colonial de certas terras). Así, Estrabón fálanos de que o viño escasea (III, 3, 7) nesta zona neses momentos. 

